
“Përvoja ime në emisionin “Puna që Dua” ishte 
shumë e bukur dhe me emocion, sepse aty filloi 
rrugëtimi i profesionit tim”, thotë Markeliani 
energjik teksa tregon se si jeta e tij ndryshoi 
kur u konsultua me këshilluesit e karrierës të 
programit “Puna që Dua” dhe mori vendimin të 
bëhej pjesë e këtij formati televiziv. 

“Puna që Dua”, është një emision që ka 
fokus orientimin në karrierë. Emisioni është 
konceptuar në formën e një reality show ku dy 
të rinj provojnë një ditë pune në një profesion 
të caktuar. Pavarësisht se emisioni ka qënë i 
hapur për të gjithë të rinjtë pjesëmarrës, ka 

patur një fokus më të veçantë tek të rinjtë që 
sapo i janë bashkuar tregut të punës dhe kanë 

nevojë të zhvillojnë aftësitë e tyre, apo të papunët 
afatgjatë, duke iu dhënë mundësinë të provonin një 

ditë pune në një profesion që ata kishin dëshirë apo pasion. 

Markeliani kishte dëshirë të ndiqte kurse në parukeri, 
por kjo kishte mbetur thjesht një ide që deri atëherë 
nuk kishte guxuar ta aplikonte. Të rinjtë shpesh hasin në 
një vendimmarrje të vështirë, siç është të ndryshuarit 
e rrjedhës së karrierës kur kanë investuar kohë në një 
drejtim të caktuar. Kjo vendimmarrje ngelet e vështirë 
në çdo fazë të jetës profesionale, por me informacionin 
e duhur dhe duke u konsultuar me profesionistë të 
fushës dhe me profesionistë të zhvillimit të karrierës, 
ky vendim mund të jetë më i mirë-informuar dhe 
ndryshimi më pak i frikshëm. Markeliani, edhe pse 
kishte ëndërruar për profesionin e parukierit, e kishte 
menduar si një ëndërr që nuk i përkiste, ndaj kjo ishte 
prova e tij e parë dhe e guximshme për t’iu afruar 
profesionit shumë të dëshiruar. 

“Emisioni ‘Puna që dua” më ndihmoi 
shumë sepse më bëri të sfidoja veten 
tek një nga sallonet më të mira në 
kryeqytet. Jeta ime sigurisht që ka 
ndryshuar për më mirë sepse kam 
fituar eksperiencën e duhur dhe e 
bëj me kënaqësi punën 
time. Pas emisionit 
kam punuar gjatë gjithë 
kohës duke filluar nga 
salloni i profesorit deri 
në hapjen e biznesit tim”. 

Markeliani na surprizon teksa rrëfen se si rrodhi 
jeta e tij që nga ajo ditë që profesor Ardi tha: “Do 
t’i jap një shans Markelianit të punojë në sallonin 
tim!”. Ai ndoqi një kurs të gjatë nën mbikëqyrjen 
e profesorit dhe më pas punoi aty deri sa vendosi 
të hapë parukerinë e tij. “Biznesi im sot është 
një sallon unisex ku unë ushtroj profesionin e 
parukierit”, tregon Markeliani, rasti i të cilit ishte 
shpresëdhënës se si nje i ri mund të gjejë veten 
duke ndryshuar rrjedhën e karrierës, nëse merr 
orientimin e duhur. Emisioni ‘Puna që dua’ me 
fokus orientimin e të rinjve në karrierë, ia dha këtë 
mundësi. 

Ka shumë të rinj të cilët nuk ndjekin ëndrrat e tyre, 
shpesh sepse janë mosbesues ndaj mundësive 

të punësimit, shpesh sepse profesione që 
ata parapëlqejnë mund të paragjykohen apo 
edhe sepse ndjekja e ëndrrave do të thotë të 
ndryshosh rrjedhën e karrierës në të cilën 
ke investuar tashmë kohë, mund dhe para. 
Rasti i Markelianit na tregon se duhet guxuar, 
duhet patur besim tek vetja dhe tek aftësitë 
që kemi. Kjo, e kombinuar me orientimin e 
duhur, mund të jetë një nga çelësat e suksesit 

për secilin prej nesh në tregun e punës. 
Markeliani e pati këtë mundësi nëpërmjet 

orientimit nga emisioni ‘Puna që dua’, ndërkohë 
që të rinjtë sot mund të orientohen duke vizituar 
zyrën e karrierës të Bashkisë Tiranë e cila është e 
hapur për të gjithë të rinjtë, apo zyrat e karrierës 
pranë universiteteve nëse ky shërbim ofrohet 
pranë universitetit të tyre, apo edhe shërbime më 
të specializuara, siç ofron platforma Expert Lane.

“Ja ku vjen dita, kamera ndizet, dhe Markeliani sëbashku 
me një konkurente tjetër hyjnë në sallonin e parukierit 
të famshëm dhe profesionist Ardi Borova, i cili i pret të 
rinjtë me një dashamirësi mbresëlënëse. Pasi dy të rinjtë 
i nënshtrohen provave në të cilat profesor Ardi i teston, 
Markeliani ra në sy sepse ishte detajist, i shkathët dhe i 
shpejtë mjaftueshëm në raport me krehërin, gërshërët etj., 
kritere të rëndësishme për punën e parukerit.


